Вячеслав Гайзер тшӧктіс примитны мераяс, медым вуж выйӧн бурмӧдны туйяс вылын транспортӧн ветлӧмсӧ

Республикаса юрнуӧдысь  тшӧктіс нуӧдны Сыктывкарын тӧвшӧр тӧлысь 20 лунӧ туй вылын видзчысянлун кузя республиканскӧй комиссиялысь неӧчереднӧй заседание.  Комиссиялӧн удж дырйи артавсьӧ лӧсьӧдны мераяс, медым чинтыны туйяс вылын транспортӧн артмӧм лоӧмторъяс. 

«Некымын вежон нин туйяс вылысь юӧръясыс быттьӧ война вылысь – туй вылын транспорткӧд йитчӧм лёк лоӧмторъяссӧ, сы лыдын мыйяс йитчӧмаӧсь йӧзлӧн кувсьӧмкӧд, да торйӧн нин, мыйысь сьӧлӧмтӧ чепӧльтӧ, челядь кувсьӧмкӧд,   сьӧкыд гӧгӧрвоны. Тайӧс сьӧкыд гӧгӧрвоны торйӧн нин и сы вӧсна, мый воысь воӧ туйяс бурмӧны. Мый вӧсна содӧ йӧзлӧн доймалӧмыс – туй вывті этшысь петӧмӧн ветлӧм, автомашинаӧн ветлыны омӧля велӧдӧм, туй вылын уджалысьяслӧн омӧль удж?  Колӧ лӧсьӧдны уджалан план, мый серти вуж выйӧн вежны серпассӧ», - юӧртіс Вячеслав Гайзер.

Туй вылын видзчысянлун кузя республиканскӧй комиссиялӧн неӧчереднӧй заседаниеӧ пырӧдчасны Коми Республикаын МВД-ысь,  Коми Республикаын МВД    ГИБДД веськӧдланінысь, Коми Республикаса туй агентствоысь, Коми Республикаын Россияса МЧС медшӧр веськӧдланінысь, Коми Республикаса Прокуратураысь да мукӧд ведомствоысь уджалысьяс, а сідзжӧ дінму каръяслӧн да районъяслӧн  администрацияясса юрнуӧдысьяс.
